R E L A C I O N

PËR

PROJEKTLIGJIN

“PËR DISA NDRYSHIME NË LIGJIN NR. 90/2021 “PËR NDARJEN E SHOQËRISË “HEKURUDHA SHQIPTARE”, SH.A.”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ligji nr. 90/2021 “Për ndarjen e shoqërisë “Hekurudha Shqiptare” Sh.a.” ka pasur për qëllim plotësimin e mëtejshëm të kuadrit ligjor, lidhur me fushën e transportit hekurudhor, duke qenë kështu në përputhje dhe me dispozitat e parashikuara në ligjin nr.142/2016, “Kodi Hekurudhor i Republikës së Shqipërisë”, si dhe për të mundësuar zbatueshmërinë e këtij Kodi. 

Në mënyrë të posaçme do të mundësonte ligjërisht ndarjen e menaxhimit nga operimi në sektorin hekurudhor, duke krijuar subjektet vepruese në fushën e transportit hekurudhor, si Administratori i Infrastrukturës Hekurudhore dhe Sipërmarrësit Hekurudhor.
Më konkretisht Administratori i Infrastrukturës Hekurudhore është subjekti që zotëron në administrim të gjithë infrastrukturën hekurudhore, pra shinat dhe stacionet, dhe mundëson veprimtarinë e çdo transportuesi hekurudhor, privat apo shtetëror, të huaj apo vendas, për transport mallrash apo pasagjerësh. Si zotërues i rrugëve hekurudhore ky subjekt ka shumë detyra, të përcaktuara në mënyrë të hollësishme në një numër dispozitash të direktivës 2012/34/KE (direktiva bazë e tregut hekurudhor) për garantimin e këtij menaxhimi në përputhje me politikën e BE-së për krijimin e një hapësire të përbashkët hekurudhore, në mënyrë transparente dhe jodiskriminuese.

Gjithashtu, dhe për llojin e dytë të subjekteve hekurudhore në veprim, që quhen sipërmarrësit hekurudhorë, Kodi Hekurudhor i ka pasqyruar pothuaj në mënyrë të plotë të drejtat dhe detyrat që kanë gjatë aktivitetit të tyre hekurudhor si transportues malli apo pasagjerësh me hekurudhë apo si ofrues shërbimesh në fushën hekurudhore.

Aktualisht që nga miratimi dhe hyrja në fuqi e ligjit nr. 90/2021, akoma nuk është realizuar ndarja e parashikuar në katër shoqëri pritëse, Sh.A. për Infrastrukturën Hekurudhore, për Transportin e Udhëtarëve, për Transportin e Mallrave dhe për Mirëmbajtjen e Mjeteve Lëvizëse, ku si arsye kryesore qëndrojnë kostot për krijimin e katër shoqërive, mungesa e burimeve njerëzore dhe të ekspertëve për secilën prej tyre dhe funksionimin dhe menaxhimin e tyre në praktikë. Për këtë qëllim është vlerësuar që duke qenë në përputhje dhe me Direktivën 2012/34/BE, e cila kërkon ndarjen ndërmjet Administruesit të Infrastrukturës dhe Sipërmarrësit Hekurudhor, të bëhet ndarja e Hekurudhës Shqiptare Sh.A në vetëm dy shoqëri aksionare.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektligji nuk është i planifikuar në Programin e Përgjithshëm Analitik të Projektakteve të Këshillit të Ministrave për vitin 2024.
III.  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT DHE EFEKTET E PRITSHME 

Projektligji është me prioritet të lartë pasi që ai duhet të ishte zbatuar tashmë pas hyrjes në fuqi të Kodit Hekurudhor, në korrik 2018 dhe të ligjit 20/2021 “Për ndarjen e shoqërisë “Hekurudha Shqiptare” Sh.a.”.

Gjithashtu me zhvillimin që po merr sektori hekurudhor, ku po zbatohen dhe pritet të fillojnë projekte madhore për zhvillimin e infrastrukturës hekurudhore, tregu kërkon urgjentisht krijimin e Administratorit të Infrastrukturës, si subjekt i ndarë nga proceset e transportit hekurudhor.

Nga ana tjetër, kjo është një kërkesë e vazhdueshme nga BE-ja, për të bërë të mundur rregullimin e këtij sektori në përputhje me legjislacionin e BE, pasi çdo investitor i mundshëm i huaj në fushën e transportit hekurudhor, si dhe çdo projekt i financuar nga BE kërkon që të bashkëpunojë me administratorin e infrastrukturës që ka llogari të pastra nga çdo operues apo transportues në infrastrukturën e tij.
Në këto kushte, duke qenë në përputhje dhe me Direktivën 2012/34/BE, e cila kërkon ndarjen ndërmjet Administruesit të Infrastrukturës dhe Sipërmarrësit Hekurudhor, është vlerësuar që ndarja e Hekurudhës Shqiptare Sh.A të bëhet vetëm në dy shoqëri aksionare.  

Kërkesa për amendim të ligjit nr. 90, datë 01.07.2021, “Për ndarjen e Shoqërisë “Hekurudha Shqiptare Sh.a.”, konsiston në ndarjen e Hekurudhës Shqiptare Sh.a në dy kompani pritëse nga katër që parashikon ligji dhe bazohet në:

· përcaktimet e neneve 7-10 të ligjit nr. 142, datë 22.12.2016, “Kodi Hekurudhor i Republikës së Shqipërisë”, i cili përafron nenet 4-7 të Direktivës 2012/34/BE të Parlamentit Evropian dhe Këshillit, datë 21 nëntor 2012, “Për krijimin e një zone të vetme evropiane hekurudhore” mbi funksionimin e pavarur të sipërmarrësve hekurudhor nga administratori i infrastrukturës, për rrjedhojë ndarjen në dy shoqëri aksionare;

· rekomandimet e takimit të Screening në Bruksel të datës 14.07.2023, për ndarjen e operimit hekurudhor nga infrastruktura, si dhe

· eksperiencën e vendeve si Greqia, Republika e Maqedonisë së Veriut, Kosova etj. që tashmë zbatojnë Direktivën 2012/34/BE për ndarjen në dy shoqëri dhe garantimin e funksionimit të pavarur të sipërmarrësve hekurudhor nga administratori i infrastrukturës.

Kjo lloj ndarje e Hekurudhës Shqiptare Sh.A, në dy kompani pritëse, synon që:

· të përmbushë kërkesat e Direktivës 2012/34/BE të Parlamentit Evropian dhe Këshillit, datë 21 nëntor 2012, “Për krijimin e një zone të vetme evropiane hekurudhore”;

· të bëjë efektive dhe të zbatueshëm dispozitat e Kodit Hekurudhor;

· të rregullojë organizimin dhe funksionimin e këtij sektori, brenda territorit të Republikës së Shqipërisë, duke e rigjallëruar më tej transportin hekurudhor;

· Shqipëria të jetë më atraktive për investime në këtë sektor dhe të ketë më shumë mundësi për të përthithur fonde të Bashkimit Evropian.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji i propozuar është në përputhje më nenet 78 dhe 83, pika 1, të Kushtetutës së Republikës së Shqipërisë dhe në përputhje me Ligjin nr.142/2016, “Kodi Hekurudhor i Republikës së Shqipërisë”. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE 

Direktiva 2012/34/BE të Parlamentit Evropian dhe të Këshillit, datë 21 nëntor 2012, “Për krijimin e një zone të vetme hekurudhore evropiane”, e ndryshuar, është përafruar pjesërisht me miratimin e ligjit nr. 90/2021 “Për ndarjen e shoqërisë “Hekurudha Shqiptare”, sh.a. Ky projektligj synon të bëjë vetëm disa saktësime, në ligjin nr. 90/2021 për të bërë të mundur realizimin e kërkesave që rrjedhin nga Direktiva dhe zbatimin me efektivitet të ligjit nr. 90/2021.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji përmban gjithsej 9 nene dhe më konkretisht:
Neni 1, synon të bëjë ndryshimet përkatëse në nenin 1, paragrafi 1, të ligjit nr. 90/2021, ku nga 4 shoqëri pritëse, Hekurudha shqiptare sh.a të ndahet në dy shoqëri pritëse si më poshtë:

a) Shoqëria Aksionare për Infrastrukturën Hekurudhore, në vijim Administruesi i Infrastrukturës;

b) Shoqëria Aksionare Hekurudhore për transportin e udhëtarëve dhe mallrave, si dhe për mirëmbajtjen e mjeteve lëvizëse, në vijim Sipërmarrësi Hekurudhor.”

Gjithashtu, në këtë nen parashikohet që të bëhet një ndryshim në pikën 2, të nenit 1, me qëllim që e drejta e pronarit të shoqërive, të ushtrohet nga ministria përgjegjëse për transportin hekurudhor. Kjo me qëllim dhe menaxhimin më me efikasitet, të këtyre shoqërive, duke pasur në vëmendje që politikat për këtë sektor të transportit bëhen nga ministri përgjegjës për transportin hekurudhor.

Në nenin 2, të projektligjit parashikohet që në nenin 3, togfjalëshi “Hekurudhor të Transportit të Udhëtarëve”, i përcaktuar në në titull dhe në përmbajtje të tij, zëvendësohet me togfjalëshin “Hekurudhor për transportin e udhëtarëve”.
Në nenin 3, të projektligjit është parashikuar që në nenin 4, togfjalëshi “Hekurudhor të Transportit të Mallrave”, i përcaktuar në titull dhe në përmbajtje të tij, zëvendësohet me togfjalëshin “Hekurudhor për transportin e mallrave”.
Në nenin 4, të projektligjit është parashikuar që në nenin 5, togfjalëshi “Sipërmarrësit të Mirëmbajtjes së Mjeteve Hekurudhore”, i përcaktuar në titull dhe në përmbajtje të tij, zëvendësohet me togfjalëshin ““Sipërmarrësit për Mirëmbajtjen e Mjeteve Hekurudhore”
Në nenin 5, propozohen të bëhen dy ndryshime në paragrafët 1 dhe 7, të nenit 6, me qëllim dhënien e tagrit ministrisë përgjegjëse për transportin hekurudhor për të realizuar procedurën e krijimit të shoqërive të reja dhe saktësimin e ministrisë përgjegjëse për administrimin e pronave publike dhe shtetërore”.
Në nenin 6, të projektligjit, po me qëllim kryerjen e saktësimeve duke qenë se të drejtat e pronarit do të ushtrohen nga ministri përgjegjës për transportin hekurudhor, është bërë ndryshimi i togfjalëshit të ministrit përgjegjës për ekonominë.
Neni 7, parashikon, ndryshimin e nenit 9, në tërësi, duke përcaktuar në mënyrë më të qartë të gjithë periudhën kalimtare derisa këto shoqëri që pritet të krijohen të jenë të qëndrueshme nga ana financiare dhe të garantojnë funksionimin e tyre. 

Neni 8, parashikon që kudo në ligj, togfjalëshi “katër shoqërive” dhe “katër kompanive”, zëvendësohet me togfjalëshin “dy shoqërive”, kjo për efekt saktësimi.
Ndërkohë neni 9, parashikon hyrjen në fuqi të ligjit.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e projektligjit ngarkohet Ministria e Infrastrukturës dhe Energjisë dhe shoqëria “Hekurudha Shqiptare Sh.a.”.
VIII.   PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga strukturat përkatëse të Ministrisë së Infrastrukturës dhe Energjisë. 

Ky projektligj do të dërgohet për mendim në Ministrinë e Financave, Ministrinë e Ekonomisë, Kulturës dhe Inovacionit, si dhe Ministrinë e Drejtësisë. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk shoqërohet me efekte financiare për buxhetin e shtetit. 
ZËVENDËSKRYEMINISTËR

        MINISTËR 

         Belinda Balluku
Relacion shpjegues për projektiligjin “Për disa ndryshime në ligjin nr. 90/2021 “Për ndarjen e shoqërisë “Hekurudha Shqiptare”, sh.a.”.

